
Бала тормышында уенның әһәмияте бик зур. Өлкән кешенең  тормышында эшчәнлек, хезмәт, эш нинди урын тотса, бала өчен уен  шундый ук урын тота. Бала уенда нинди булса, үскәч эшендә дә күбесенчә шундый ук була. Шуңа күрә дә кешенең киләчәктәге  эшчәнлеген тәрбияләү иң элек уен процессында үтә.
      Уенның материаль үзәге булып уенчыклар тора. Балаларга нинди  уенчыклар сайларга сон? Уенчыклар түбәндәге типта булалар:
Әзер уенчык, механик яки гади. Бу — төрле автомобильләр,  пароходлар, атлар, курчаклар, тычканнар, ванъка-встанъкалар һ.б.
Баладан беркадәр эш таләп итә торган ярым уенчыклар:сораулы төрле рәсемнәр,кисмә рәсемнәр, кубиклар,җыелмалы модельләр.
Уенчык-материаллар:балчык, ком, катыргы, агач кисәкләре,тимер чыбык, кадаклар.
Бу типларның һәрберсенең үзенең яхшы яклары һәм кимчелекләре бар. Әзер уенчык шуның белән яхшы: ул баланы катлаулы идеяләр һәм әйберләр белән таныштыра, ул баланы техника мәсьәләләренә һәм кешеләрнең катлаулы хуҗалык мәсьәләләренә якынлаштыра. Шуңа күрә андый уенчык баланың хыял эшчәнлеген киңәйтә. Малай кулындагы паровоз аның хыялын билгеле бернәрсәгә — транспортка юнәлтә; ат — хайван тормышын күз алдына китерә, аны туйдыру һәм аннан файдалану турында аң тудыра. Бала уенчыкларның шундый яхшы якларын да күрсен өчен, уенчык белән берьяклы гына, аның механик ягы һәм уйнарга җиңеллеге белән генә мавыкмасын өчен, ата-аналар аны күзәтеп торырга тиешләр. Тагын шунсы бик мөһим: бала әтисенең яки әнисенең шундый хикмәтле уенчык алып бирүе белән, берне генә дә түгел, бәлки әллә ничәне алып бирүе белән, башка балаларда андый яхшы уенчыклар булмыйча, үзендә генә булуы белән горурланмавына ирешергә кирәк. Гомумән мондый механик уенчыклар бары тик бала чыннан да алар белән уйнаганда, күршеләр алдында мактану өчен генә саклап тотмаганда һәм, шуның белән бергә, уенчыкның хәрәкәтен гади рәвештә генә саклап тотмаганда һәм, шуның белән бергә,   уенчыкның хәрәкәтен гади рәвештә генә күзәтмичә, ул хәрәкәтне ниндидер бер катлаулы эштә кулланганда гына файдалы булалар. Автомобильләр ниндидер йөкләр ташырга, ванъка-встанъка каядыр күчәргә яки берәр нәрсә эшләргә, курчаклар йокларга һәм уяу да булырга - киенергә, чишенергә, кунакка барырга һәм уенчыклар дөньясында ниндидер файдалы эшләр эшләргә тиешләр. Балалар фантазиясе өчен бу уенчыклар зур, иркен мәйдан булып торалар, һәм баланың шундый уенчыкларга бәйле фантазиясе никадәр киңрәк һәм җитдирәк җәелә, шулкадәр яхшырак була. Әгәр дә мишка (уенчык аю) бер урыннан икенче урынга ыргытылып кына йөртелсә, аны бары тик борчып, эчен актарып кына торсалар - бу бик начар хәл! Ләкин әгәр дә мишка үзе өчен махсус хәзерләнгән урында яшәсә, әгәр дә ул кемнедер куркытса, яки кем беләндер дус булса - бу инде яхшы була.
Икенче тип уенчыкларның яхшы яклары шунда, аларда бала алдында нинди булса да бер мәсьәләне чишү куела, гадәттә ул мәсьәләне чишү беркадәр көч куюны таләп итә, бала үзе андый мәсьәләне бервакытта да куя алмас иде. Бу мәсьәләләрне чишү өчен гади ирекле фантазия генә җитми, бәлки яхшы ук дәрәҗәдә уйлау дисциплинасы, логика, уенчык өлешләренең берберенә законлы бәйлелеген   төшенү таләп ителә. Бу уенчыкларның кимчелекле яклары шунда, алардагы мәсьәләләр, күбесенчә, бер үк төрле булалар, бер-берсенә бик ошыйлар һәм үзләренең кабатланулары белән туйдырып бетерәләр
Өченче тип уенчыклар - төрле материаллар, алар иң арзанлы, һәм иң яхшы уен элементы булып торалар. Бу уенчыклар кешенең нормаль эшчәнлегенә бик якын торалар, кеше материаллардан кыйммәтле әйберләр һәм культура тудыра. Әгәр дә бала андый уенчыклар белән уйный белсә, ул бала инде уенның югары культурасына ирешкән һәм   аңарга югары эшчәнлек культурасы туа башлаган дигән сүз. Уенчык-материаллар  яхшы реализмга бай, шул ук вакытта аларда фантазия өчен, гади хыял өчен генә түгел, бәлки зур иҗади эш фантазиясе өчен дә киң мөмкинлекләр бар. Әгәр дә пыяла яки слюда кисәкләре була икән анардан тәрәзә ясарга мөмкин, ә моның өчен рамасын уйлап табарга кирәк була, нәтиҗәдә йорт салу мәсьәләсе кузгала. Балчык һәм үсемлек сабаклары бар икән, бакча ясау мәсьәләсе килеп туа.
Малайның яки кызның бер-ике механик уенчыгы бар икән, шул җитә, башканы сатып алырга кирәкми. Шуңа тагын нинди дә булса бер җыелмалы уенчык өстәгез дә күбрәк төрле материаллар өстәгез — бу инде уенчык дөньсы оешты дигән сүз. Шуңа күрә   дә сез аңа күп бирмәгез, аның шул аз уенчыктан уен оештыра белүенә ирешергә тырышыгыз.
Уен кеше тормышында бик әһәмиятле урын тота, ул хезмәткә хәзерлек булып тора һәм акрынлап хезмәт белән алмаштырылырга тиеш. Уен баланың бөтен рухани тормышын йотып бетермәсен, уен белән параллель рәвештә хезмәт күнекмәләре үссеннәр.
